
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

1. Ընթացիկ իրավիճակը և իրավական ակտի ընդունման անհրաժեշտությունը.
««Հայաստանի Հանրապետության 2026 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ կատարելու մասին» ՀՀ կառավարության որոշման նախագծի (այսուհետ՝ Նախագիծ) ընդունման անհրաժեշտությունը պայմանավորված է հետևյալ հանգամանքով.
ՀՀ 2026 թվականի պետական բյուջեի «1162. Գիտական և գիտատեխնիկական հետազոտությունների ծրագիր» ծրագրի «11002. Գիտական ենթակառուցվածքի արդիականացում» միջոցառման գծով նախատեսվել է 14,582,613.2 հազ. դրամ:
Միջոցառման գծով նախատեսված հատկացումների շրջանակներում 1,086,616.4 հազ. դրամը նախատեսվել է միջազգային գիտական ծրագրերի, կառույցների անդամակցության և գիտատեղեկատվական շտեմարանի ռեսուրսների օգտագործման նպատակով, որում ներառված են «Հորիզոն Եվրոպա» շրջանակային (9-րդ) ծրագրի մասնակցության գծով ծախսերը, ինչպես նաև Միջուկային հետազոտությունների միացյալ ինստիտուտի, Բարձր էներգիաների ստերեոսկոպիկ համակարգի, Տեսական ֆիզիկայի միջազգային կենտրոնի, Քլարիվեյթ Անալիտիքսի, Էլսեվիեր (Elsevier) հրատարակչական ընկերության, Լայբնիցի անվան Արևելյան Եվրոպայի պատմության և մշակույթի ինստիտուտի աջակցության գծով ծախսերը: 
«Միջազգային գիտական ծրագրերի, կառույցների անդամակցություն և գիտատեղեկատվական շտեմարանների ռեսուրսների օգտագործում» ծախսային ուղղությամբ նախատեսված 1,086,616.4 հազ. դրամի չափով հատկացումները փաստացի չեն ապահովում տվյալ ուղղությամբ ստանձնված և նախատեսվող ֆինանսական պարտավորությունների լիարժեք կատարումը։
Մասնավորապես, «Միջազգային գիտական ծրագրերի, կառույցների անդամակցություն և գիտատեղեկատվական շտեմարանի ռեսուրսների օգտագործում» ծախսային ուղղության միջոցների շրջանակներում Միջուկային հետազոտությունների միացյալ ինստիտուտին և Էլսեվիեր (Elsevier SciVal  Scopus, Elsevier Science Direct և Elsevier Reaxys) հրատարակչական ընկերության ծրագրերին աջակցության համար հաշվետու ժամանակահատվածում արդեն իսկ կատարվել են 237,385.7 հազ. դրամի վճարումներ, ինչի արդյունքում մնացել է 849,230.7 հազ. դրամի չափով հասանելի մնացորդ, որն ուղղվելու է ՀՀ-ի կողմից ստանձնված պարտավորությունների շրջանակում ենթակա վճարումներին, մասնավորապես, «Հորիզոն Եվրոպա» ծրագրին 2026 թվականի մասնակցության վճարը կազմում է 4.0 մլն եվրո, Բարձր էներգիաների ստերեոսկոպիկ համակարգի անդամակցության վճարը՝ 2.7 հազ. եվրո, Clarivate ընկերության ծառայությունների դիմաց 108,190.0 ԱՄՆ դոլար, Լայբնիցի անվան Արևելյան Եվրոպայի պատմության և մշակույթի ինստիտուտի հետ համագործակցության շրջանակում՝ 15.0 հազ. եվրո: Նշված համագործակցության վճարվելիք գումարի հանրագումարը` հաշվարկված համապատասխան օրվա ՀՀ կենտրոնական բանկի կողմից սահմանված փոխարժեքներով կազմում է շուրջ 1,844,686 հազ. դրամ, ընդ որում նշված գումարի վրա որոշակի ազդեցություն են ունեցել և կունենան նաև հաշվետու ժամանակահատվածում արձանագրված արտարժույթի փոխարժեքների տատանումները:
Արդյունքում՝ «Միջազգային գիտական ծրագրերի, կառույցների անդամակցություն և գիտատեղեկատվական շտեմարանի ռեսուրսների օգտագործում» ծախսային ուղղության շրջանակում առկա բյուջետային մնացորդը՝ 849,230.7 հազ. դրամը, բավարար չէ ձևավորված և մինչև բյուջետային տարվա ավարտը ենթակա կատարման պարտավորությունների ամբողջ ծավալը ֆինանսավորելու համար, ինչի հետևանքով անհրաժեշտություն է առաջանում շուրջ 951,635.2 հազ. դրամի չափով լրացուցիչ ֆինանսական միջոցների հատկացման համար` պետություն կողմից ստանձնած ֆինանսական պարտավորությունները կատարելու նպատակով:
Նշված ֆինանսական անհամապատասխանությունը ռիսկ է ստեղծում ՀՀ կողմից միջազգային գիտական ծրագրերի և կազմակերպությունների շրջանակում ստանձնված պարտավորությունների ժամանակին և ամբողջական կատարման համար, ինչը կարող է հանգեցնել ինչպես պայմանագրային պարտավորությունների խախտման, այնպես էլ գործող միջազգային պայմանագրերի և համագործակցային համաձայնագրերի շարունակականության վտանգման։ Մասնավորապես, ՀՀ արտաքին գործերի նախարարության միջոցով Եվրոպական հանձնաժողովի կողմից ներկայացված վերբալ նոտայի համաձայն՝ «Հորիզոն Եվրոպա» ծրագրին ՀՀ մասնակցության 2026 թվականի առաջին վճարը կազմում է 3,360,901.87 եվրոյին համարժեք ՀՀ դրամ, որի վճարման վերջնաժամկետն է 2026 թվականի մայիսի 16-ը: Համաձայն «Հայաստանի Հանրապետության և Եվրոպական միության միջև Միության «Հորիզոն Եվրոպա» հետազոտությունների և նորարարության շրջանակային ծրագրին Հայաստանի Հանրապետության մասնակցության մասին» համաձայնագրի 3-րդ հոդվածի 3-րդ մասի՝ 
«3. Ֆինանսական ներդրումը կկատարվի տարեկան երկու վճարումների միջոցով ոչ ուշ, քան մայիս և հուլիս ամիսներին:», իսկ Համաձայնագրի Հավելված I-ի III բաժնի 4-րդ կետի՝ 
«4. Հայաստանը կվճարի սույն Համաձայնագրի շրջանակներում իր ֆինանսական ներդրումը` համաձայն սույն Հավելվածի 3-րդ մասի: Սահմանված ժամկետում Հայաստանի կողմից վճարումը չկատարելու դեպքում, Հանձնաժողովը ուղարկում է պաշտոնական հիշեցման գրություն:
Վճարի կատարման ցանկացած ուշացում կհանգեցնի չվճարված գումարի նկատմամաբ տույժերի կիրառման՝ որը կգործի վճարում կատարելու սահմանված վերջնաժամկետի օրվանից:
Սահմանված ժամկետում չվճարված գումարի նկատմամբ տույժի տոկոսադրույքը հաշվարկվում է Եվրոպական կենտրոնական բանկի կողմից Եվրոպական միության պաշտոնական տեղեկագրի «C» հատորում հրապարակված վերաֆինանսավորման հիմնական գործառույթների համար Եվրոպական կենտրոնական բանկի կողմից կիրառվող տոկոսադրույքի համապատասխան, որն ուժի մեջ է վճարում կատարելու ասմվա առաջին օրացուցային օրվանից՝ ավելացված 1.5 տոկոսային կետով:»:
Վերոգրյալով պայմանավորված՝ ստանձնված պարտավորությունների սահմանված ժամկետներում վճարումն ապահովելու նպատակով առաջանում է ՀՀ պետական բյուջեից լրացուցիչ ֆինանսական միջոցների ներգրավման անհրաժեշտություն։
Հարկ է նշել նաև, որ «1162. Գիտական և գիտատեխնիկական հետազոտությունների ծրագիր» ծրագրի «11002 Գիտական ենթակառուցվածքի արդիականացում» միջոցառումը ներառված է «Հայաստանի Հանրապետության 2026 թվականի պետական բյուջեի մասին» օրենքի N 6 հավելվածում և դիտարկվում է որպես առաջնահերթություն, ուստի միջոցառման ֆինանսավորումը պետք է իրականացվի առաջնահերթ կարգով:

2. Առաջարկվող կարգավորման բնույթը
[bookmark: _Hlk195524426][bookmark: _GoBack]Հիմք ընդունելով «Հայաստանի Հանրապետության 2026 թվականի պետական բյուջեի մասին» օրենքի N 6 հավելվածը՝ Նախագծով առաջարկվում է միջծրագրային վերաբաշխման միջոցով «1043. Բարձր տեխնոլոգիական արդյունաբերության էկոհամակարգի և շուկայի զարգացման ծրագիր» ծրագրի «11018. Պետական աջակցություն տեղեկատվական տեխնոլոգիաների ոլորտում գործունեություն իրականացնող առևտրային կազմակերպություններին և անհատ ձեռնարկատերերին» միջոցառման գծով նախատեսված ֆինանսական միջոցներից 951,635.2 հազ. դրամ ուղղել «1162. Գիտական և գիտատեխնիկական հետազոտությունների ծրագիր» ծրագրի «11002. Գիտական ենթակառուցվածքի արդիականացում» միջոցառման «Միջազգային գիտական ծրագրերի, կառույցների անդամակցություն և գիտատեղեկատվական շտեմարանի ռեսուրսների օգտագործում» ծախսային ուղղությանը՝ ստանձնված պարտավորությունների գծով սահմանված ժամկետներում վճարումներն ապահովելու նպատակով:

3. ՀՀ կառավարության որոշման նախագծի մշակման գործընթացում ներգրավված ինստիտուտները, անձինք և նրանց դիրքորոշումը
[bookmark: _Hlk195524886]Նախագիծը մշակվել է ՀՀ կրթության, գիտության, մշակույթի և սպորտի նախարարության բարձրագույն կրթության և գիտության կոմիտեի կողմից: 

4. Ակնկալվող արդյունքը
Նախագծի ընդունման արդյունքում հնարավոր կլինի ապահովել Հայաստանի Հանրապետության կողմից միջազգային գիտական ծրագրերի և կազմակերպությունների շրջանակում միջազգային պայմանագրերով և համագործակցային համաձայնագրերով ստանձնված պարտավորությունների ժամանակին և ամբողջական կատարումը: 

5. ՀՀ կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում սպասվող փոփոխությունների մասին
Նախագծի ընդունման կապակցությամբ ՀՀ պետական կամ տեղական ինքնակառավարման մարմինների բյուջեներում եկամուտների և ծախսերի ավելացում կամ նվազեցում չի նախատեսվում: 
Հարկ է նշել նաև, որ նվազեցվող միջոցառման գծով մինչև տարեվերջ ֆինանսական միջոցների վերականգնման անհրաժեշտությունը բացակայում է:

[bookmark: _Hlk195525052]6. ՀՀ կառավարության որոշման նախագծի ընդունման կապակցությամբ այլ իրավական ակտերի նախագծերի կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտերում փոփոխություններ կատարելու անհրաժեշտությունը բացակայում է:

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը բխում է ՀՀ կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշմամբ հաստատված N 1 Հավելվածի «Գիտություն» բաժնի 27-րդ «Մրցունակ գիտական գործունեության համար նպաստավոր ենթակառուցվածքների զարգացում» նպատակի 27․5-րդ «Գիտական և գիտատեխնիկական բնագավառում միջպետական կամ միջգերատեսչական պայմանագրերի և համաձայնագրերի կնքում» միջոցառումից։
